
	1. Բարձր տեխնոլոգիաների և ադյունաբերության  նախարարություն
	21.02.2022
N 01/17․1/1412-2022

	1. Նախագծի 4-րդ կետով առաջարկվում է Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման N 1 հավելվածը լրացնել նոր 47-րդ կետով՝ հետևյալ բովանդակությամբ. 
«47. Կենսաթոշակառուի մահվան դեպքում նրա բանկային հաշվին (եթե կենսաթոշակն անկանխիկ եղանակով վճարվում է բանկի միջոցով) կամ հաշվարկային հաշվին (եթե կենսաթոշակն անկանխիկ եղանակով վճարվում է Ազգային օպերատորի միջոցով) առկա մնացորդները վճարող կազմակերպության կողմից ենթակա են վճարման օրենսդրությամբ սահմանված կարգով՝ ժառանգության վկայագրի հիման վրա։»։
Վերոնշյալի առնչությամբ հայտնում ենք, որ թեև վճարող կազմակերպության կողմից միայն ժառանգության վկայագրի հիման վրա կենսաթոշակառուի մահվան դեպքում նրա բանկային կամ հաշվարկային հաշվին առկա մնացորդները  վճարելու վերաբերյալ Նախագծով առաջարկվող կարգավորումը կարող է նվազեցնել նշված գործընթացի առնչությամբ ի հայտ եկող հնարավոր ռիսկերը, այնուամենայնիվ, պրակտիկ կիրառության ընթացքում հնարավոր դժգոհություններից խուսափելու համար առաջարկում ենք Նախագծում հղում տալ «Պետական կենսաթոշակների մասին» օրենքի 36-րդ հոդվածի 3-րդ մասին, համաձայն որի. «Կենսաթոշակառուի մահվան դեպքում չվճարված կենսաթոշակի գումարը վճարվում է մահացածի ամուսնուն կամ 14 տարեկան և դրանից բարձր տարիքի անչափահաս երեխային` անկախ կենսաթոշակառուի մահվան օրվա դրությամբ նրա հետ համատեղ նույն վայրում (հասցեում) հաշվառված լինելու հանգամանքից, իսկ ընտանիքի այլ անդամին` եթե նա, ըստ Հայաստանի Հանրապետության բնակչության պետական ռեգիստրում առկա տվյալների, կենսաթոշակառուի մահվան օրվա դրությամբ նրա հետ համատեղ հաշվառված է եղել նույն վայրում (հասցեում): Անչափահաս կամ խնամակալության տակ գտնվող կենսաթոշակառուի մահվան դեպքում չվճարված կենսաթոշակի գումարը վճարվում է նաև նրա օրինական ներկայացուցչին` ծնողին, որդեգրողին կամ խնամակալին:»: Դա հնարավորություն կտա կիրառել կենսաթոշակառուի մահվան դեպքում չվճարված կենսաթոշակի գումարը վճարմանը վերաբերող կանոկարգումները, իսկ միայն նշված կարգավորումների կիրառման անհնարինության դեպքում նոր վճարումը կատարել ժառանգության վկայագրի հիման վրա:
	Առաջարկությունը չի ընդունվել։
Նախագծով առաջարկվող կարգավորումը բխում է Քաղաքացիական օրենսգրքից՝ անձի մահից հետո նրա սեփականություն հանդիսացող դրամական միջոցները տնօրինելու հետ կապված կարգավորումները նախատեսված են (ժառանգության վկայագրի հիման վրա)։
Հարկ է նաև նկատի ունենալ, որ «Պետական կենսաթոշակների մասին» օրենքի 36-րդ հոդվածի 3-րդ մասը վերաբերում է չվճարված կենսաթոշակին, իսկ նախագծով առաջարկվող դրույթը վերաբերում է վճարված կենսաթոշակին։
Բացի դրանից, Օրենքի 36-րդ հոդվածի պահանջների կատարման նկատմամբ վերահսկողությունն իրականացնում է կենսաթոշակ նշանակող ստորաբաժանումը՝ իրեն հասանելի տեղեկատվական բազաների կամ ներկայացված փաստաթղթերի հիման վրա։ Նման վարչարարական գործառույթներով ոչ պետական մարմնին օժտելը նպատակահարմար չէ։

	                          Պետական եկամուտների կոմիտե
	28.02.2022թ․
01/3-3/13408-2022

	ՀՀ պետական եկամուտների կոմիտեն քննարկել է «Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման մեջ լրացումներ և փոփոխություն կատարելու մասին» ՀՀ կառավարության որոշման նախագիծը, որի վերաբերյալ հայտնում ենք, որ առաջարկություններ չունենք։
	Ընդունվել է ի գիտություն։

	                         Արդարադատության նախարարություն
	                        28.03.2022թ․
                    /27.3/12929-2022

	1.«Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման մեջ լրացումներ և փոփոխություն կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ 1-ին կետի 2-րդ ենթակետով նախատեսվում է ՀՀ կառավարության 2011 թվականի մայիսի 5-ի թիվ 670-Ն որոշման N 1 հավելվածը (այսուհետ՝ N 1 հավելված) 6-րդ կետից հետո լրացնել 6.3-6.7-րդ կետերով: Գտնում ենք՝ լրացումն անհրաժեշտ է նախատեսել 6.2-րդ կետից հետո:Նշվածով պայմանավորված առաջարկում ենք «6-րդ» բառը փոխարինել «6.2-րդ» բառով:
	Առաջարկությունն ընդունվել է։
Նախագծի 1-ին կետի 2-րդ ենթակետում «6-րդ» բառը փոխարինվել է «6.2-րդ» բառով:

	2. Նոր լրացվող 6.3-րդ կետի համաձայն՝ Կենսաթոշակն ստանալու եղանակը կամ բանկը կամ Ազգային օպերատորը, կամ կազմակերպությունը փոխելու՝ սույն կարգի 4-րդ կետում նշված դիմումը աշխատող կենսաթոշակառուն կարող է ներկայացնել նաև առցանց եղանակով, եթե դիմելու օրվա դրությամբ կենսաթոշակի վճարումը դադարեցված չէ: Այս դեպքում կենսաթոշակառուն www.socservice.am կայքէջից մուտք  է գործում առցանց տվյալները ներկայացնելու ծրագրային միջավայր (այսուհետ՝ ծրագրային միջավայր) և համապատասխան ծրագրային գործիքակազմի միջոցով մուտքագրում է պարտադիր լրացման ենթակա դաշտերի տվյալները: Դիմողը ծրագրային միջավայր մուտք է գործում՝ 
        1) մինչև բջջային կապի հեռախոսահամարի կիրառմամբ անհատի խիստ նույնականացման նպատակով բջջային էլեկտրոնային թվային ստորագրության օպերատորի կողմից մատուցվող ծառայություններից փաստացի (լիարժեք) օգտվելու համար անհրաժեշտ պայմանների ձևավորումը (ներառյալ Հայաստանի Հանրապետության աշխատանքի և սոցիալական հարցերի նախարարության և բջջային էլեկտրոնային թվային ստորագրության օպերատորի միջև անհատի խիստ նույնականացման համակարգի սպասարկման մասին պայմանագիր կնքելը, անհատի խիստ նույնականացման ծառայությունների ամբողջական գործարկումը, այդ ծառայությունների հասանելիությունը և մատչելիությունը)՝ www.socservice.am կայքէջի կողմից տրամադրված մուտքի անվան և գաղտնաբառի կիրառմամբ (տրամադրվում է www.socservice.am կայքէջում գրանցվելիս).
        2) նույնականացման քարտի կիրառմամբ.
        3) բջջային էլեկտրոնային թվային ստորագրության օպերատորի կողմից թողարկված բջջային կապի հեռախոսահամարի կիրառմամբ։
        Նշված կարգավորման առնչությամբ հայտնում ենք հետևյալը.
         1) Գտնում ենք՝ հստակեցման կարիք ունի, թե 4-րդ կետում նշված ինչ դիմումին է կարգավորումը վերաբերում՝ նկատի ունենալով, որ N 1 հավելվածի 4-րդ կետը կարգավորում է ինչպես կենսաթոշակ նշանակելու, կենսաթոշակ վճարելը վերսկսելու և կենսաթոշակ ստանալու իրավունքը վերականգնելու համար դիմում ներկայացնելուն, այնպես էլ՝ կենսաթոշակն ստանալու եղանակը կամ բանկը, կամ Ազգային օպերատորը կամ կազմակերպությունը փոխելու համար դիմում ներկայացնելուն:        
	



























Առաջարկությունն ընդունվել է։
Նախագծի 6.3-րդ կետը խմբագրվել է։ 

	        2) Բացի այդ, նշված կարգավորման մեջ նախ կարգավորումները վերաբերում են կենսաթոշակառուի կողմից դիմում ներկայացնելուն, այնուհետև՝ դիմողին: Նշվածը հաշվի առնելով՝ անհրաժեշտ է ձևակերպումները համապատասխանեցնել միմյանց: Նշվածով պայմանավորված անհրաժեշտություն կառաջանա վերանայել նաև լրացվող 6.4-րդ կետի «դիմողը» բառը:

	Առաջարկությունն ընդունվել է։
Նախագծի 6.3-րդ և 6.4-րդ կետերում «Դիմողը» և «դիմողի» բառերը փոխարինվել են  «Կենսաթոշակառուն» և  «նրա» բառերը։

	3) Միաժամանակ, առաջարկում ենք՝ նշված կետի 1-ին ենթակետը հանել, և նախատեսել որպես Նախագծի անցումային դրույթ:
	Առաջարկությունը չի ընդունվել։
Քննարկվող դրույթը ունիվերսալ է և առկա է ոլորտը կարգավորող մի շարք իրավական ակտերում (երեխայի ծննդյան միանվագ նպաստին, խնամքի նպաստին, մայրության նպաստին վերաբերող) ևս։ Բացի այդ, կիրառության տեսակետից նպատակահարմար է, որ այն լինի որոշման տեքստում, այլ ոչ անցումային դրույթներում։

	3. Նախագծով լրացվող 6.5-րդ կետում անհրաժեշտ է հստակեցնել՝ ինչ ժամկետներում է փոփոխվելու առցանց դիմումի հիման վրա կենսաթոշակն ստանալու եղանակը կամ բանկը կամ Ազգային օպերատորը, կամ կազմակերպությունը, և ինչ ժամկետում է այդ մասին ուղարկվում հաղորդագրություն կենսաթոշակառուին:
	Առաջարկությունն ընդունվել է։
Նախագծի 6.5-րդ կետում հստակեցվել է, որ առցանց դիմումի հիման վրա կենսաթոշակն ստանալու եղանակը կամ բանկը կամ Ազգային օպերատորը, կամ կազմակերպությունը փոխվում է ինքնաշխատ եղանակով։
Միաժամանակ խմբագրվել է 7-րդ հոդվածը՝ անձամբ ներկայացված դիմումի դեպքում ևս կենսաթոշակն ստանալու եղանակը կամ բանկը կամ Ազգային օպերատորը, կամ կազմակերպությունը ինքնաշխատ եղանակով փոխելն ապահովելու նպատակով։

	4. Նախագծի 1-ին կետի 3-րդ կետով նախատեսվում է N 1 հավելվածի 8-րդ կետը լրացնել նոր նախադասությամբ: Առաջարկում ենք նշված լրացումը նախատեսել որպես N 1 հավելվածի առանձին կետ՝ նկատի ունենալով, որ նախատեսված լրացումը բովանդակային առումով փոխկապակցված չէ 8-րդ կետի կարգավորման հետ:
	Առաջարկությունն ընդունվել է։
Որոշման N 1 հավելվածի 8-րդ կետով առաջարկվող լրացումը Նախագծի լրամշակված տարբերակի 1-ին կետի 2-րդ ենթակետով առաջարկվում է նախատեսել նոր՝ 6.8-րդ կետով։

		Կենտրոնական բանկ
	                   10.03.2022թ․
                  15.1-07/0177-22

	«Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման մեջ լրացումներ և փոփոխություն կատարելու մասին» ՀՀ կառավարության որոշման նախագիծն (այսուհետ՝ Նախագիծ) ուսումնասիրվել է Հայաստանի Հանրապետության կենտրոնական բանկի կողմից։ Ուսումնասիրության արդյունքում հայտնում ենք, որ www.socservice.am կայքէջի կողմից տրամադրված մուտքի անվան և գաղտնաբառի կիրառմամբ համակարգ մուտք գործելով կենսաթոշակի ստացման եղանակի փոփոխության վերաբերյալ դիմում ներկայացնելու տարբերակն ընդունելի չէ՝ առնվազն այն պատճառաբանությամբ, որ բացակայում են անձի նույնականացման գործուն մեխանիզմը և ստացվում է, որ յուրաքանչյուրը կարող է գրանցվելով մուտք գործել համակարգ և ներկայացնել նշված դիմումը այլ անձանց վերաբերյալ:
	Առաջարկությունը չի ընդունվել։
Կենսաթոշակն ստանալու եղանակը կամ բանկը կամ Ազգային օպերատորը, կամ կազմակերպությունը փոխելու դիմումն այլ անձի միջոցով ներկայացնելը որևէ ռիսկ չի պարունակում, քանի որ արդյունքում կենսաթոշակ ստացող անձի փոփոխություն չի կատարվում։ 
Բացի այդ, հարկ է նկատի ունենալ, պետական բյուջեից տրվող այլ վճարատեսակների մասով (երեխայի ծննդյան միանվագ նպաստ, խնամքի նպաստ, մայրության նպաստ) արդեն իսկ առկա են առցանց եղանակով դիմում ներկայացնելու համանման կարգավորումներ և մինչ այժմ իրավակիրառ պրակտիկայում որևէ խնդիր չի ծագել։

	Հայաստանի Հանրապետության քաղաքացիական օրենսգրքի (այսուհետ՝ Օրենսգիրք) 1226-րդ հոդվածի 1-ին մասի համաձայն` ժառանգությունն ընդունվում է ժառանգությունն ընդունելու կամ ժառանգության իրավունքի վկայագիր ստանալու մասին ժառանգի դիմումը ժառանգության բացման վայրի նոտարին հանձնելով: 
Օրենսգրքի 1226-րդ հոդվածի 3-րդ մասի համաձայն` եթե այլ բան ապացուցված չէ, ապա ժառանգությունը ժառանգի կողմից ընդունված է համարվում, երբ նա սկսում է փաստացի տիրապետել կամ կառավարել ժառանգված գույքը:
Միաժամանակ, Օրենսգրքի 1228-րդ հոդվածի դրույթների համաձայն՝ ժառանգությունն ընդունելու ժամկետը բաց թողած ժառանգի դիմումի հիման վրա դատարանը կարող է նրան ճանաչել ժառանգությունն ընդունած: Այս դեպքում չի պահանջվում տալ ժառանգության իրավունքի նոր վկայագիր:
Օրենսգրքի նորմերի համաձայն՝ ժառանգությունը հիմնավորող բավարար փաստաթուղթ է համարվում ժառանգության իրավունքի վկայագիրը, իսկ այն դեպքում, երբ ժառանգությունն ընդունվում է ժառանգված գույքը փաստացի տիրապետելու կամ կառավարելու միջոցով, ապա ժառանգությունը հիմնավորող բավարար փաստաթուղթ է համարվում ինչպես ժառանգության իրավունքի վկայագիրը, այնպես էլ դատարանի կողմից համապատասխան ժառանգի ժառանգման փաստի վերաբերյալ դատարանի վճիռը կամ որոշումը:
Ուստի առաջարկում ենք Նախագծի 1-ին կետի 4-րդ ենթակետով լրացվող 47-րդ կետը խմբագրել՝ «ժառանգության վկայագրի» բառից հետո լրացնելով «կամ  դատարանի կողմից համապատասխան ժառանգի ժառանգման փաստի վերաբերյալ դատարանի օրինական ուժի մեջ մտած վճռի կամ որոշման» բառերը:
	Առաջարկությունն ընդունվել է։
Նախագծի 1-ին կետի 4-րդ ենթակետով լրացվող 47-րդ կետը խմբագրվել է։


	Միաժամանակ, ստացվում է, որ վճարող կազմակերպության վրա դրվում է կենսաթոշակառուի մահվան փաստի մասին տեղեկացված լինելու  պարտավորություն, ինչը սակայն գործնականում ներկա իրավական կարգավորումներով պայմանավորված հնարավոր չէ, ուստի առաջարկում ենք Նախագծի 1-ին կետի 4-րդ ենթակետով լրացվող 47-րդ կետում «ենթակա են վճարման» բառերը փոխարինել «կարող են վճարվել» բառերով:
	Առաջարկությունն ընդունվել է։
Նախագծի 1-ին կետի 4-րդ ենթակետով լրացվող 47-րդ կետի՝ նախորդ առաջարկության հիման վրա խմբագրված տարբերակով ստացվում է, որ՝ վճարող կազմակերպության կողմից ենթակա են վճարման, եթե ներկայացվել է ժառանգության վկայագրի կամ  դատարանի կողմից համապատասխան ժառանգի ժառանգման փաստի վերաբերյալ դատարանի օրինական ուժի մեջ մտած վճիռ կամ որոշում։
Այսինքն, խնդրո առարկա կետով հստակ սահմանվում է, թե երբ է վճարող կազմակերպությունը վճարում հաշվում առկա մնացորդները։

	Ավելին, Նախագծի 1-ին կետի 1-ին մասում օգտագործվող ««Պետական կենսաթոշակների մասին» օրենքի 35-րդ հոդվածի 1-ին մասի հաշվառմամբ կենսաթոշակառուն» ձևակերպումն անհասկանալի է, ուստի առաջարկում ենք հստակեցնել, որ նշված մասով նախատեսված բացառությունները հաշվի առնելու մասին է խոսքը: Ավելին, հաշվի առնելով, որ «կենսաթոշակառուն» բառը Որոշման 1-ին հավելվածի 4-րդ կետում օգտագործվում է երկու անգամ, պարզ չէ, թե որ բառն է ենթակա փոփոխության, առաջարկում ենք հստակեցնել:
	Առաջարկությունն ընդունվել է։
Նախագծի 1-ին կետի 1-ին մասը խմբագրվել է։

	Ֆինանսների նախարարություն
	                       07.03.2022թ․
                      01/8-3/3542-2022

	Ուսումնասիրելով Ձեր 21.02.2022թ. N ՄՆ//4268-2022 գրությամբ ներկայացված «Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման մեջ լրացումներ և փոփոխություն կատարելու մասին» ՀՀ կառավարության որոշման նախագիծը (այսուհետ` Նախագիծ), որով նախատեսվում է աշխատող կենսաթոշակառուների կենսաթոշակի վճարման եղանակի փոփոխության համար դիմումների առցանց ներկայացում՝ www.socservice.am կայքէջի միջոցով, ինչպես նաև սահմանվում են կենսաթոշակառուի մահվան դեպքում, օրենսդրությամբ սահմանված կարգով, նրա բանկային կամ հաշվարկային հաշվին առկա մնացորդների վճարման հետ կապված հարաբերությունները, հայտնում ենք, որ դիտողություններ և առաջարկություններ չունենք:
	Ընդունվել է ի գիտություն։

	Նախագիծը www.e-draft.am կայքում ներկայացված է հանրային քննարկման։
	




